
kalih! Tapi apakah adinda tida insjaf jang itoe matjem wet dari kafana‘an, ada berlakoe boekan tjoemah pada ini boenga-boenga sadja, hanja pada samoea machloek, teritoeng djoega manoesia?

Yashodhara : — Itoe betoel, toeankoe.

Siddhartha : — Apakah bidadarikoe tida perna pikir, bagimana heibat itoe nasif jang menantiken pada kita-orang samoea?

Yashodhara : — Tida, toeankoe.

Siddhartha (kisoetken djidat): — Mengapatah tida? Ini soeal ada tjoekoep penting dan berharga boeat dipikir dan didjengkelin.

Yashodhara : — Kerna adinda merasa tjoekoep beroentoeng dengen hidoep beserta toeankoe.

Siddhartha : — Ja, begitoelah ada tabeatnja manoesia ; kaloe sadja sekarang merasa poeas, lantes tida maoe pikir boeat hari nanti. Tapi, adinda, sekarang kakanda minta aken tjoba pikirin, bagimana besar itoe kasangsara'an dan kadoeka'an jang ditanggoeng oleh manoesia, bagimana banjak itoe aer mata kasedihan jang telah dikoetjoerken, lantaran tida kekelnja ini kahidoepan. Kapan adindakoe soedah perhatikan ini soeal sadalem-dalemnja, kanda rasa adindakoe tida aken bisa hidoep dengen begitoe goembirah lagi di dalem ini doenia. Marilah sini. (Pimpin tangannja poetri, dianter masoek ka dalem itoe koepel, laloe disoeroe doedoek di itoe bangkoe). Doedoeklah disini aken mengeningken tjipta, pikirin itoe soeal jang kakanda oendjoek tadi, dan sekarang biarlah kakanda berlaloe, aken doedoek di bawahnja itoe poehoen tjempaka di ampirnja itoe soengei, boeat tjoba petjahken ini soeal jang roewet. Sabentar kakanda nanti dateng kombali boeat tengok pada adindakoe disini, dan di itoe koetika kakanda harep bisa denger bagimana Bimba Dewi poenja pikiran dan pendapetan. (Mendjoerah dan lantes berlaloe sendiran).

